Коми Республикаса Юралысь Вячеслав Гайзер вӧзйис котыртны туйяс вылын народнӧй контроль

Татшӧм вӧзйӧм дінмуса Юралысь висьталіс республикаын Пытшкӧсса делӧяс министерстволӧн коллегияса заседание вылын.

«Республикалӧн пытшкӧсса делӧяс органъяслӧн шӧр могъяс пиысь, дерт, кольӧ туйяс вылын безопасносьтӧн могмӧдӧм. 2014 во колис паметьӧ зэв повзьӧдлана туйвывса лоӧмторъясӧн, кутшӧмъяс вайисны йӧзлы уна лёктор. Сы могысь, медым ӧлӧдны туйяс вылын транспортӧн лоӧмторъяс да могмӧдны безопасносьтӧн, кора тіянӧс кыдзи позьӧ ёнджыка лоны зумыдджыкӧн, стрӧгджыкӧн да чорыдджыкӧн туйяс вылын правилӧяс торкалысьяс дорӧ. Быд водительлы, коді пуксьӧ руль сайӧ, колӧ гӧгӧрвоны, мый сійӧ кывкутӧ оз сӧмын аслас олӧм вӧсна, но и туй вылын мукӧд участвуйтысьлӧн олӧм да дзоньвидзалун вӧсна», - пасйис Вячеслав Гайзер.

Коми Республикаса Юралысь вӧзйис абу веськодь гражданаӧс кыскыны туйяс вылын правопӧрадокын участвуйтӧм вылӧ: «Вӧзъя лӧсьӧдны сэтшӧм контроль система, мый отсӧгӧн быд гражданин вермас фотографируйтны туй вылын лоӧмторсӧ аслас телефон вылӧ да ыстыны тайӧ юӧрсӧ Госавтоинспекциялӧн Ӧтуввез-ресурсӧ. Россияса кутшӧмсюрӧ дінмуясын татшӧм системаыс уджалӧ нин».

Сідзжӧ республикаса Юралысь торйӧн сувтліс профилактика уджъяс бурджыка нуӧдӧм вылӧ.

«Тыр арлыдтӧм Надежда Касеваӧс жалиттӧг виӧм петкӧдліс, мый инӧд видзан органъяс да олӧмӧ пӧртысь власьт органъяс, кодъяс дӧзьӧритӧны тыр арлыдтӧмъяслысь инӧдъяссӧ, эз нуӧдны ӧлӧдана уджсӧ. Тӧда, мый ас кадӧ примитӧм мераяс отсӧгӧн мыжыс эськӧ эз ло. Тайӧ либӧ уна мукӧд мог решитігӧн кора ёнджыка мыджсьыны общественносьт вылӧ. Миян зэв уна абу веськодь йӧзыс, кодъяс дасьӧсь отсасьны, найӧс колӧ кыдзи позьӧ ёнджыка пыртны тайӧ уджас», - висьталіс Вячеслав Гайзер да тшӧктіс Коми Республикаса Веськӧдлан котырлы став колана структураяскӧд ӧтув лӧсьӧдны тыр арлыдтӧмъяс серти мыж вӧчӧмъяслы паныд удж нуӧдӧм вылӧ ведомствокостса алгоритм.  
